
Atzerakada ekonomikoak ez du eragin bera izan aisialdiko sektore guztietan. Batzuek atzerakada nabarmena nabaritu dute. Egoera horri aurre egiteko planak martxan dira dagoeneko. 

Krisiaren eragina eguneroko bizitzan

Elixabet Epelde-Nora Arbelbide-Naiara Elola

Ohiturak aldatzen ari dira poliki-poliki. Batzuek beldurrari egozten diote errua, besteek prebentzio neurriak direla diote, eta bada euren aberastasuna murriztu dela onartzen duenik ere. Arrazoia dena dela ere, jendeak gutxiago gastatzen du, eta horrek ondorio zuzenak ditu egunerokoan. Etxetik kanpora afaltzera irtetea, tabernetara joatea, erosketak egitea, zinemara joatea, bidaiatzea... Orain arte egunerokotasunari lotutako ohiko ekintzak dira, baina badirudi horrelakoak gero eta gutxiago egiten direla. 

Durangon (Bizkaia), esaterako, Saltsan, janari egin berriak saltzen dituen enpresan, nabaritu dute beherakada, batez ere aste barruan. Hala adierazi du Iñaki Uribe sukaldariak: «Jendea, aurreztu nahi duenean, horrelakoak erosteari uztetik hasten da». Halaber, ez da gainbehera nabaritu duen ez enpresa eta ezta sektore bakarra ere. 

Donostiako Kultour Bidaiak bidaia agentzia uda amaitzearekin batera hasi da krisiaren eragina sentitzen. Han lan egiten du Ekhiñe Mendizabalek, eta jendeak aurrekontuak gehiago egokitzen dituela eta zerbait saltzeko lan handia egin behar dutela dio. 

Halere, bezeroari egoera ekonomikoa dela-eta beldurtuta dagoela antzeman dio Mendizabalek. Jendeak ez diola tabernara joateari utziko ziur dago bidaia agentziako langilea, ez etxetik kanpo afaltzeari, ezta ostiral gauetan ohi bezala filmak alokatzeari ere; haren iritziz, gauzak ez dira kolpetik aldatuko. 

Iritzi berekoa da Carlos Albillo Iruñeko Alde Zaharreko Merkatari elkarteko gerentea ere. «Bezeroak beldurtuta daude, eta, ondorioz, gastuak neurtzen hasi dira». Albillo ziur dago janari dendek saltzen jarraituko dutela, baina gainontzeko saltokiek zer-nolako etorkizuna izango duten ez du batere argi. Gainera, Albillok dio arlo horretan lehia gogorra dutela Nafarroako hiriburuaren kanpoaldeko merkataritza zentroekin. «Gure sektorearen krisia duela bost urte hasi zen. Ikusi egin beharko da orain zer gertatuko den». 

Bidarraiko (Baxenabarre) Artekakoek erreka eta mendi kirolak eskaintzen dituzte, eta haiek ez dute jardueraren jaitsierarik sentitu. Ines Enparantza Donostiako Kanpoeder landa etxeko arduradunak ere ez du bezeroen jaitsiera nabaritu. «Oso enpresa txikia da gurea, eta uda honetan ere gela guztiak beteta eduki ditugu». 

Baina, Artekakoen kasuan, zaila da konparazioa egitea, berrikitan handitu baitute enpresa, enpresa lehiakide bat bereganatuz. Gainera, zifrak igo zaizkie, eta heldu den urteetako erreserbak ere bide onetik doazela dio Jerome Fraty arduradunak. Ohartu da, haatik, aktibitate gehiago egiteko jendea jatetxera joateko ordez ogitartekoak dituztela jaten. 
Aurrezteko komeriak 

Baina hor ere, okinei deitu eta, Baionako Mauriac-ek bezala, ez du baitezpada ogi salmenta emendatzerik izan. Gainera, jatetxe bat ere badu Mauriacek, eta jatetxeko bezero kopurua ere apaldu egin dela onartu du. Mendizabal ez bezala, Artekakoak ohartu dira bere bezeroen artean hurbileko jendea dela gehiago heldu dena. «Lehen, urrun joanen zen; bidaiariak, orain, etxetik hurbil egotea erabakitzen du», diote. Bidaia agentzietan hori nabarmendu dute. Azken sei hilabete hauetan beheiti doaz. Urtean %10eko apaltzea izanen dute. Baionako Larronde agentzian, esaterako, Sylvie Pertin arduradunak erranik: «Jendeak nahiago du dirua atxiki, badaezpada, geroan zer gertatuko den beldur». Halaber, adituek krisia orokorra dela diote, eta datuek ere hori bera egiaztatzen dute. 

Ruben Trincado Mirador de Ulia Donostiako jatetxeko sukaldaria da, eta, haren aburuz, krisiak guztioi eragingo digu. Dena dela, jatetxeak, familiakoa denez, gauzak errazten dizkie, bezero kopuru fidela dutelako. Halaber, dagoeneko hainbat enpresak eskatu diete aurrekontua murrizteko. «Azkenaldian, hainbat enpresak bazkariren baterako aurrekontua eskatu digutenean, hainbat gastu murrizteko eskatu digute, diruz justua dabiltzalako», dio Trincadok. 

Hala ere, atzerakada gehiago sufritu duenik ere bada. «Usaian ere urtarrila eta otsaila urteko hilabete zailenak ditugu, baina aldi honetan oraino txarragoak izanen direla pentsatzen dugu», dio Donibane Garaziko Etche Ona hotel eta jatetxeko arduradun Michel Ibargaraik. 

Donibane Garazin, harresietako hotel eta jatetxean, apaltzea nabarmena dute. %15 gutxiago egin dutela kalkulatua dute iazko urteari konparatuz. Hala, heldu den urteko udan langile gutxiago hartzea aurreikusten dute. Martine Etxeberri jatetxeko arduradunak argi du: «Jendeak diru gutxi du; jatetxeetara joatea bizitzeko beharrezkoa ez denez, jendea ez dator hainbeste». 

Zinemei dagokienez, Maulekoan, adibidez, apaltze bat badute, baina ez da azkenaldi honetako krisiari lotua: «Arazo sozioekonomikoa duela lauzpabost urte sentitu zen indartsuen, hainbat lantegi hestearekin batera. Gure bezero apaltzea kronikoa da. Gazte gutxi heldu da, DVDak erosi edota ordenagailutik hartzen baitituzte filmak. Gainera, gure sartzeak filmen kalitateari dira bereziki lotuak», azaldu du Emmanuel Vanhouttek. Baiona, Angelu eta Miarritzeko zinema batzuetan, Atalanten bezala, urte ona izan dute, beste batzuetan ez hainbeste, baina bereziki lehia handia delako. Zinema salen kopurua biziki handia da, biztanleriari konparatzen bada. 

Juani Iturririmatxinandiarenak Bideoklub bat du Ordizian (Gipuzkoa) eta bat egiten du Maulekoen iritziarekin. Beren krisia duela urte batzuk hasi zela dio. «Jendeak ez du filmik alokatu nahi izaten». Prezioak jaitsi behar izan dituela onartu du, baina hala ere ez direla lehiakorrak dio. 
Etorkizunerako neurriak 

Beherakadaren aurrean edota prebentzio moduan, enpresari askok kontsumoa sustatzeko estrategia bereziak jarri dituzte martxan. Saltsaneko Iñaki Uribek adibidez, laneko martxa bera mantentzeko asmoa aitortu du, baina agian mailing edota publizitateari indar gehiago emango diotela esan du. Juan Manuel Lavin Hotel Villa de la Guardiako gerenteak, aldiz, aurkako norabidean hartu ditu erabakiak: «Publizitatean gastua murriztu dugu egoera ekonomikoa ez dagoelako gure alde. Halere, gehiago komunikatzen saiatuko gara eta ekintzak sormen handiagoarekin egiten». Kultour Bidaiak agentzia ordea, eskaintza merkeagoak egiten hasi da. Horretarako bitartekari lanak alde batera utzi dituzte, eta beren kabuz hegaldiak eta hotelak lotzen hasi dira, maioristek kobratzen duten komisioa aurreztuz. Estrategia horien bitartez, bezeroen aisialdiko jarduerak mantentzea da helburu. 

Oso enpresa txikia da gurea, eta uda honetan ere gela guztiak beteta eduki ditugu» 

Ines Enparantza - Kanpoeder landa etxeko arduraduna



«Jendeak gehiago egokitzen ditu aurrekontuak; saltzeko, lan handia egin behar da» 

Ekhiñe Mendizabal - Kultour Bidaiak bidaia agentzia

